
Yoxuşdan qabaq


		 
Həyatın qaydası, nizamıdır bu,
Dərəyə enərlər yoxuşdan qabaq.
Üzə sığal çəkər cavanlıq çağı,
Parlayar Günəş tək qırışdan qabaq.

		 

		 
Sözə diqqət verir gül də, çiçək də,
Arı da, sərçə də, qara böcək də…
Sevgi yuva qursa gözdə, ürəkdə
Dilə can – can gələr baxışdan qabaq.

		 

		 
İnsan şad olarmı tənha qalanda?
Kədərə bürünər ürək də, can da…
Kim bilir nə olar göylər dolanda,
Vahid, çox gurlama yağışdan qabaq.
                                           18.11.2018

İqdır. Balıq gölü 22 iyun 2014
Zaman İçİndə


		 
Sovurdum yellərə neçə baharı,
Bahar axtarıram xəzan içində.
Günlərim dəli tək qovhaqovdadı,
Ayım da, ilim də duman içində.

		 

		 
Aldım sorağını özgə diyardan,
Axırda əlimi üzdüm o yardan…
Elə düz ilqardan, düz etibardan,
Rəbbim hifz eləsin zaman içində.

		 

		 
Söndürdü sinəmdə alovu, odu,
Ayaq izlərini yağışlar yudu…
Vahidin taleyi, qisməti budu,
Ağlayır bir dərdli kaman içində.
                                                        18.11.2018

		 


allah, bu necə sevgİdİr?


		 
Allah, bu necə sevgidir,
Lap dağı daşı yandırır.
Çaxır göydə şimşək kimi,
Şaxtalı qışı yandırır.

		 

		 
Sevdam təzə dəbə minib,
İçimə yüz istək sinib…
Ciyər çoxdan yanıb, sönüb,
İndi də başı yandırır.

		 

		 
Vahid, demə solmaz solar,
Ürəyinə atəş dolar…
Sevən ürək belə olar,
Ağılı, huşu yandırır.
                                              18.11.2018

		 


Əli müəllimə həsr olunur

Alınmaz qala kimi əzəmətli, başı qarlı dağlar kimi əlçatmaz, etibarı və qayğısı tükənməz, əvəzsiz olan Ağsaqqalım, böyük qardaşım Əli müəllimə – 60 yaşı münasibətilə





		 
Könülləri fəth edirsən səbirlə,
Səhvimizi əfv edirsən səbirlə,
Dərdi – qəmi məhv edirsən təmkinlə,
İradənlə hasil olur hər dilək.
Əli müəllim, altmış yaşın mübarək!

		 

		 
Alnı açıq gedirsən öz yolunla,
Şərəfinlə, şöhrətinlə, şanınla,
El – obamız fəxr eyləyir adınla,
Harda olsan, orda açır gül – çiçək.
Uğur olsun, bu xoş günün mübarək!

		 

		 
Ta əzəldən hamımıza gərəksən,
Sən əzizsən,
Sən doğmasan,
Ürəksən!
Həsən Mirzə ocağına dirəksən,
Ürəyinlə qoşa vurur min ürək.
Dağ vüqarlım, – altmış yaşın mübarək!

Həsən Mirzə





		 
Adın Əli, Əli sənə yar olsun,
Dostlar gülsün, düşmənlərin xar olsun.
Səsin, sədan el – aləmə car olsun,
Nəzərdən qorusun qoy səni Fələk!
Hacılar hacısı yaşın mübarək!

		 
Müşfiq Mirzəyev

Vahid Çəmənli



Nəbatİsayağı 1


		 
Allah, Allah gül üstündə zərdi bu,
Ya zərin üstündə nur danəsidir?
Ağlımı başımdan alıb apardı,
Başım cəhənnəmin viranəsidir.

		 

		 
Sərxoş tək gəzirəm dağı, aranı,
Xəyalı coşdurur, qaynadır qanı…
Gəzirəm İranı, Rusu, Turanı,
Tapmıram, – bu məhşər nişanəsidir.

Nəbatinin doğulduğu və yaşadığı Üştübün kəndi





		 
Bəlkə imdadıma yetə bir nəfər:
Nişanı belədi, – Gövhərdi, gövhər.
Dili, dişi incə, saçları ənbər,
Gözləri günəşin həmxanəsidir.

		 

		 
Qaməti bənzəyir cənnət gülünə,
Hindistan qəndini əzib dilinə…
Zülfün dəstələyib alsa əlinə,
Deyərsən, cənnətin pərvanəsidir.

		 

		 
Yerin behişt olsun, Nəbati baba,
Dözmədin hicrana, – sənə mərhaba!
Bəs Vahid neyləsin ey piri – Xuda,
Məcnun tək dəlisi, divanəsidir.
17.11.2018

		 


Yaxşıdı

Sakit Məmmədovun yaratdığı

bədii klubun üzvlərinə…





		 
Çırmalanıb girmisiniz zor işə,
Qollarınız qulac olsa yaxşıdı.
Mətin olun, əyilməyin gərdişə,
Göz tox olsa, qəlb ac olsa yaxşıdı.

		 

		 
Ürəyiniz bir ummandı, dənizdi,
Hər kəlməniz, hər cümləniz əzizdi,
Halal çörək müqəddəsdi, ləzizdi,
Ortalıqda qazanc olsa yaxşıdı.

		 

		 
Hacı Vahid versin xeyir – duanı,
Pozulmasın işinizin mizanı…
Dadlı olsun ömrünüzün hər anı,
Uğurlara inanc olsa yaxşıdı…
16.11.2018

		 


Alaq basdı bostanımı


		 
Alaq basdı bostanımı,
Qaldı qarpız, soğan yerdə.
Dolu vurdu bağ – bağatı,
Barımızı yığan yerdə.

		 

		 
Ürəyimiz qaxac oldu,
Hansı dərdə əlac oldu?
Yollarımız tıxac oldu,
Bir az yağış yağan yerdə.

		 

		 
Çaqqallar verdi səs – səsə
Şirin səsi batdı nəsə…
Qartallar düşdü qəfəsə,
Qıy vurur sağsağan yerdə.

		 

		 
Qış qapını gəlib kəsdi,
Yağış yağdı, külək əsdi…
Sobadan gəlmədi isti,
Tüstü bizi boğan yerdə.

		 

		 
Çox eləmə haray, Vahid,
Uçub gedir saray, Vahid…
Bir daş doğaydı ay Vahid,
Anan səni doğan yerdə

		 


Mükafatın yekəsİ


		 
Əgər şair qələm alsa əlinə,
Demək, gəlib sazın, sözün vədəsi.
Nəğmə qoşub bir gözəlin telinə,
Bülbül kimi ötəsidir, ötəsi…

		 

		 
Mənim bağım nə solar, nə talanar!
Sarmaşıqlar sarı – sarı sallanar,
Yar nazlanar, gül bağını dolanar,
Mən olaram doqqazında bitəsi.

		 

		 
Yer böyükdü, hər tərəfdə varam mən,
Atəşəm mən, alovam mən, nuram mən;
Gərək burda elə dəsgah quram mən,
Baxıb yana Amerika qitəsi…

		 

		 
Çağır Vahid, dostlarını danışdır,
Şux misralar taleyinə naxışdır…
Söz bitdimi, qopub gələn alqışdır
Mükafatın ən azmanı, yekəsi…

		 


Nüvədİyə Üştübündən baxan dost…


		 
Nüvədiyə Üştübündən baxan dost,
Gözlərinin didəsinə qurbanam.
Düşmənlərə əsir olan bu kəndin
Xəzan düşən vədəsinə qurbanam.

		 

		 
O yamaclar ürəyimi oxlayır,
Güllərini yağı düşmən qoxlayır…
Mənim ayaq izlərimi saxlayır,
Dərəsinə, təpəsinə qurbanam.

Nüvədi kəndi





		 
Qulağıma dərdli gəlir avazı,
Qismətimdən necə olum irazı,
Mənsiz axıb yorğun düşən Arazın,
Dalğasına, ləpəsinə qurbanam.

		 

		 
Bir addımdı bu tayımdan o taya,
Namərd düşmən hasar çəkib araya…
Qanad açıb qonaydım bir qayaya,
Kəkliklərin nəğməsinə qurbanam.

		 

		 
Vətən, Vətən həsrətindən dağlıyam,
Vahidinəm, əli – qolu bağlıyam,
Bəlkə sənə ürəyimi yolluyam?
Həzin, həlim nəfəsinə qurbanam!

		 
10.11.2018



Bİşmİşİk

Şair Adil Cəfakeşə həsr edirəm





		 
Cəfakeşik, səfakeşik əzəldən,
Bir ananın qucağında bişmişik.
Dədəm Qorqud yurdumuza ad qoyub,
Dədə Qorqud ocağında bişmişik.

		 

		 
Söz bağında gül əkmişik təzə – tər,
Yoxlayırıq, qoxlayırıq hər səhər…
Gül üstünə səpələnən zərdi, zər,
Butasında, saçağında bişmişik.

Saz çalınır, nəğmə deyir dodaqlar,
Gah allanır, gah nurlanır yanaqlar…
Haqdan yanır bizim eldə çıraqlar,
Sarı Aşıq işığında bişmişik.

		 

		 
Sən də Vahid bu işıqla alış, yan!
Bəxtəvərdi özünə dost qazanan…
Laçınımdan Ağdamacan uzanan
Al – əlvan göy qurşağında bişmişik…

		 
12.11.2018




Bİr fəqİr şaİrəm…


		 
Bir fəqir şairəm, hərdən yazıram,
Dünyanın dolaşıq kələflərindən.
Hər gün imtahana çəkir İlahim,
Məni çəkindirir çox nəflərindən…

		 

		 
Qartal tək səmada süzməyim gəlir,
Dərin dəryalarda üzməyim gəlir…
Hərdən özümdən də bezməyim gəlir,
Sıxılıb ömrümün çox səhvlərindən.

		 

		 
Köhnə günahlarım düşəndə yada,
İndidən alışıb yanıram oda…
Ay Vahid, payızım gətirir səda,
Qərib durnaların köç səflərindən…

		 
12.10.2018



Sevda ram elədİ çox asan mənİ


		 
Neçə ustadlardan dərsimi aldım,
Dərsini bitirən adam san məni…
Əlifdən başladım, leylidə qaldım,
Sevda ram elədi çox asan məni.

		 

		 
Qatladım kitabı qoydum bir yana,
Dedim, nəzər salım qoca cahana,
Baxmaqla nə səmər gələr insana?
Qınadı, danladı çox insan məni.

		 

		 
Dedim zikirdədir elmin açarı,
Oldum bir qəribə eşqin düçarı;
Gözlülər görməsin mən tək naçarı,
Nə dinən görmədi, nə susan məni.

		 

		 
Təbim bəxş elədi mənə çox kəlam,
Tikildi əlimlə neçə söz qalam.
İnana bilməzdim düzlərdə qalam,
Olmazdı dərd yıxan, qəm basan məni.

		 

		 
Vüqarın da təbi gəlirdi coşa,
Nə fayda, oxları çırpıldı daşa.
Hayıf, min yol hayıf belə qardaşa,
Həm yardan eylədi, həm dostdan məni.

		 

		 
Ay Vahid, ürəkdə olmasa təpər,
Eləməz köksünü dərdlərə sipər…
Gülün dövrəsinə çəkməyin çəpər,
Gözləyr o güldən bir dastan məni.

		 
16.11.2018



Olur


		 
Dedim, beşgünlükdü bu qoca dünya,
Üç günü dolaşıq, dumanlıq olur.
Qalır iki günü, – o da ya qismət,
Ya da müvəqqəti sultanlıq olur.

		 

		 
Oturdum cavanlıq taxtı – tacında,
Unutdum acısın, ehtiyacın da.
Keçdi, gözlərimi yumub – açınca,
Bilmədim, zamanı bir anlıq olur.

		 

		 
Nəyindən söz açım keçən illərin?
Gözəl sonalayan, seçən illərin…
Baxmadım dadına şirin dillərin,
Sandım, yaxşılığa yamanlıq olur.

		 

		 
Nə sözüm, söhbətim olmadı karım,
Nə sevdiyim gözəl olmadı yarım…
Qaldı ortalıqda quru vüqarım,
Onun da taleyi gümanlıq olur.

		 

		 
Ay Vahid, qəlbindən götür inadı,
Hicrandı sevginin o biri adı…
Getdi, damağımda qalmadı dadı,
Gül kimi gündüzüm qaranlıq olur…
12.11.2018

		 


Dəlİ daş görəndə


		 
Dəli daş görəndə qalarmı naçar?
Qızaran gözləri daşa tuşlanar.
Dəli daş götürsə, ağıllı qaçar,
Dəlinin daşları başa tuşlanar.

		 

		 
Zəhmətsiz nə zərçi, nə dərzi olar,
Aqilin ustaddan düz dərsi olar.
Hər bir avand işin bir tərsi olar,
Yayın da bir ucu qışa tuşlanar.

		 

		 
Özümü şux gördüm, canımı sulu,
Keçdim çox yolları gözüyumulu…
Axtardım, tapmadım düz olan yolu,
Karvan da sarbansız boşa tuşlanar.

		 

		 
Nədənsə, Vüqardan gəlmir səs – səda,
Allah, iraq olsun ondan qan, qada.
Şirin misraları düşəndə yada,
Yanaram, gözlərim yaşa tuşlanar.

		 

		 
Ay Vahid, az daşı dağı Arana,
Kimləri çıxarıb fikir bir yana?…
Aşıqin gözləri Haqqa, Qurana,
Zahidin gözləri aşa tuşlanar.
06.11.2018

		 


Dünyanın…


		 
Dedim, qəsd eləmə şirin canına,
Dərdini, sərini içib dünyanın.
Nəyi var, nəyi yox, duymaq çətindi,
Bu zalım dünyanın,
nəcib dünyanın.

		 

		 
Balı zəhər dadır, zəhəri baldı,
«Kalı dəymiş olur, dəymişi kaldı».
Kimə gözləri kor, dilləri laldı,
Kimə qılıncı var əcəb dünyanın…

		 

		 
Kimlərin üstündə əsdi nanə tək?
Kimlərə cirəylə verdi duz – çörək?
Kimlər sellərinə qərq oldu görək?
Kimlər körpüsündən keçib dünyanın?

		 

		 
Vüqardan nə xəbər soruram ondan,
Üzümə candərdi gülür yalandan…
Bəlkə əl götürüb buz qucağından,
Zərif gül bağına köçüb dünyanın.

		 

		 
Ay Vahid, dağ basır yüz əhli hala,
Sən saga çəkirsən, o çəkir sola…
Bir gün sən də durub düşərsən yola,
Boyuna boz qatma ölçüb dünyanın…

		 
06.11.2018



Şərİət, Tərİqət, Mərİfət, Həqİqət


		 
Gözümü açandan Allah adına,
Azan, oruc gördüm, ibadət gördüm
Bu yolun yolçusu olan hər kəsin,
Qəlbini, könlünü çox rahat gördüm.

		 

		 
Nə qədər əziyyət çəksələr, yenə,
Gördüm hər çətinə gərirlər sinə…
Elimdə, obamda İmam Hüseynə,
Dərin sevgi gördüm, məhəbbət gördüm.

		 

		 
Donmadı soyuqda, şaxtada, qarda,
Fidanlar gül açdı bir ilk baharda…
Haqqın aşiqidi dostum Vüqar da,
Onda hikmət gördüm, mərifət gördüm.

		 

		 
Neçə sevdalara düşsə də başım,
İçimdə üsyan var haqsıza qarşı…
Ürfan məclisində olmadım naşı.
Dostlardan etibar, kəramət gördüm.

		 

		 
Ay Vahid, Haqq ilə bir tut dilini,
Tanrım abad etsin cənnət elini…
Çəmənlidə bitən çəmən gülünü,
Ömrümə ən şirin mükafat gördüm.

		 
07.11.2018



ÇİNGİZ KÜRDƏMİRLİYƏ

Çingiz Kürdəmirli






		 
Oxudum bir qəliz qıfılbəndini,
Gözümün önünə gəldi kainat.
Xəyalım dolandı səyyarələri,
Axtardım, tapmadım, – oldum narahat.

		 

		 
Yeridim dayazda, üzdüm dərində,
Dolandım yam – yaşıl meşələrində,
Yedim neçə dürlü meyvələrin də,
Qalmadı ağızda, dildə isdahat.

		 

		 
Neçə alimlərin açdım kitabın,
Oxudum, saf – çürük etdim hesabın,
Xəbərin, sifətin, felin, xitabın,
Birində yox idi ona işarat.

		 

		 
Yeddi dəniz keçdim, yeddi dağ aşdım,
Keşişin, mollanın dalınca qaçdım…
Ruhlardan hikmətin sirrin soruşdum,
Hamı bir ağızdan dedi, – «Beşə at»

		 

		 
Dərdimi söylədim farsa, firəngə,
Türk dedi, – Arkadaş, pozuldu dengə…
Rus güldü o qədər, lap gəldim təngə,
Dedi, – Klyanus, ya ne znayu, brat.

		 

		 
Hazarat, tutaq ki, elmim dayazdı,
Bəs yazan bildimi özü nə yazdı?
Məncə, o nədirsə, yekə bir pazdı,
Əlində gicələk qalıb camaat.

		 

		 
Ay Vahid, bəs edər, gəzdin bu qədər,
Qoy səni üzməsin qəm, qüssə, kədər…
Çingiz qardaşımız, özü şərh edər,
Bizim də başımız qalar salamat!

		 
07.11.2018



Zaman


		 
Bu soyuq zamanı mən də görmüşəm.
Görmüşəm bahar da, payız da, qış da.
Dəli sevdalara könül vermişəm,
Parlayıb, yanmışam on altı yaşda.

		 

		 
Bir igid çıxmadı gücünə qarşı,
Fırlatdı, çax-çaxla o nəhəng daşı.
Üyütdü nə qədər ağıllı başı,
Sovruldu küləyə kəsək də, daş da.

		 

		 
Təxti – Süleymandan qalmadı bir iz,
Sındırdı nə qədər qamət, boyun, diz.
Sonda Əzrayılla qoydu üzbəüz,
Qurudu gözlərdən tökülən yaş da.

		 

		 
Vahid ustadından dərsi düz aldı,
Oxudu hikməti, xəyala daldı.
Kim getdi, kim qaldı, çətin sualdı?
Ömür də tükənir, ağıl da, huşda!
11.11.2018

		 


Bu Vahİddİ, Pərİzadın gədəsİ…


		 
Çıxıb getdin…
Nisgilin də qoy getsin.
Əvvəl – axır gedəsidir, gedəsi.
Nə sən apar özünlə bir xatirə,
Nə mən olum yollarını güdəsi…

		 

		 
Nə yazdımsa, el oxudu birbəbir,
Söruşdular, demədiyin ad nədir?
Necə deyim, bu vədəsiz sevgidir,
Gözlərimin didəsidir, didəsi…

		 

		 
Aşıq oldum, dərd bağladı ürəyim,
Üçdu qalam, uçdu qürur dirəyim…
Bu yaşımda sevda nəyə gərəyim?
Varlığımın hədəsidir, hədəsi.

		 

		 
Çıxıb getdin…
Alov tutdu sinə, yar,
Bu alovum bir də çətin sönə, yar,
Məzarımı göstərərlər sənə, yar,
Bu Vahiddi, Pərizadın gədəsi…
07.11.2018

		 



Bİlmİrəm, dünyanın harasındayam


		 
Ağlımı başımdan almışan gözəl,
Bilmirəm dünyanın harasındayam.
Canlılar içində axtarma mənı,
Çoxdan cansızların sırasındayam.

		 

		 
Elə düşmüşəm ki özüm də şərə,
Görünmür gözümə daha yan-yörə…
Bölüb kipriklərin məni yüz yerə,
Bilmirəm, heç hansı parasındayam.

		 

		 
Vədəsiz bu sevda canımı sıxdı,
Aldığım nəfəs də nəfəs yox, ahdı…
Ay Vahid, aram ol, Vallah günahdı,
Çəhənnəm əhlinin arasındayam.

		 
21.09.2018



Çəmənlİm


		 
Tək adına, oduna göz dikmişəm, əzizim!
Canım bircə baxışa çəkilsə bəs eliyər…
Əsərəm əsim-əsim səni görəndə gözüm.
Sevgin ürəyə, başa çəkilsə bəs eliyər.

		 

		 
Şahmar dedi, qapında sürünnəm dizin-dizin,
Elə vuruldun ona, ta məni görməz gözün…
Amma mən də deyirəm, vallahi sözün düzün,
Nəqşım tək bircə daşa çəkilsə bəs eliyər.

		 

		 
Çəmənlim, çəməndəki tək bitən gülüm sənsən,
Qolum, qanadım sənsən, əbədi elim sənsən,
Dinim, imanım sənsən, şəkərli dilim sənsən,
Adın Vahidlə qoşa çəkilsə bəs eliyər.

		 
21.09.2018



Atam balası


		 
Sənsiz ayım, günüm hesaba gəlməz
Mənsiz darıxdınmı, atam balası?
Oğrun baxışlarla Günəşi süzüb,
Yollara baxdınmı, atam balası?

		 

		 
Dedilər, könüldən könülə yol var.
Var da, canım, gözüm, amma dardı, dar…
Köçəndə durnalar, ələyəndə qar,
Ocağı yaxdınmı, atam balası?

		 

		 
Ümidlər kəsilməz xeyir xəbərdən,
Allahım qorusun xatadan, şərdən…
Hənirti səsinə diksinib hərdən,
Doqqaza çıxdınmı, atam balası?

		 

		 
Kövrək zamanındı, üzməsin həsrət,
Canına, başına çox elə diqqət.
Ayrılıq özü də hikmətdi, hikmət,
Qafana taxdınmı, atam balası?

		 

		 
Qəzalar adlatdıq haqda, nahaqda.
Düşünmək vaxtımı indi o haqda?..
Vahid çox yaşadı səndən uzaqda,
Qayıtmaq vaxtınmı, atam balası?

		 
22.09.2018



Oldular


		 
Qartallar qalmadı zirvədə daha,
Kiçilib, kiçilib sərçə oldular.
Ceyranlar otlamır dərədə daha,
Qoyuna döndülər, keçi oldular.

		 

		 
Günlər aya döndü, ay ilə döndü,
Bu böyda məmləkət qafilə döndü…
Yamacda çiçəklər xəzələ döndü,
Ərənlər naxırçı, cütçü oldular.

		 

		 
Qəsdinə durmuşuq yurdun, vətənin,
Alırıq hasara çölün, çəmənin…
Vahid, yada salma, artacaq qəmin,
Köhnə zurnaçılar falçı oldular!

		 
25.09.2018



Ay şaİr…

Sakit Məmmədova həsr olunur





		 
Sakit, gileylənmə, söz tükənəndə,
Qələmdən, kağızdan ayrıl bir az da.
Əl atıb bir işin qulpundan yapış,
Su ver bir ağaca, bir çala qaz da…

		 

		 
Şikayət eyləmə, ömür boş gedir,
Boş gedən bir ömür kimə xoş gedir?
Yaşa çox güvənmə, ağıl, huş gedir,
Bir ola bilərmi qış ilə yaz da?..

		 

		 
Göylərdə çox uçdu şair xəyalın,
Gör, yerdə olanın necədi halı?
Dolan asta – asta elı, mahalı,
Qoy görsün boyunu oğul da, qız da.

		 

		 
Şair bu dünyanın can yanğısıdı,
Ən şirin, ən dadlı yalançısıdı…
Hər söz sağlamlığın talançısıdı,
Ürək də alışar, dil də, ağız da.

		 

		 
Sakit, su qayıdar gəldiyi arxa,
Axar həzin – həzin tökülər çarxa…
Vahid də söz yazmaz ta qorxa, qorxa,
Oxuyan tapılar, qalmaz kağızda…

		 
25.09.2018



Əhməd Üştübünlüyə namə


		 
Dedim, gəlim görüşünə keçən yay,
Vaxt uzandı payızacan, ay Əhməd.
Duman sardı Üştübünün yolların,
Çəkilərmi bu yazacan, ay Əhməd?

		 

		 
Durnalardan söz yolladım, aldınmı?
Alıb da, heç məni yada saldınmı?
Düzünü de, kövrəldinmi, doldunmu?
Oxuyunca ta sonacan, ay Əhməd.

		 

		 
Üştübünə vurulubdur gözlərim,
Bir gəzəydim o dağları, düzləri…
Şair babam Nəbatinin izləri,
Qalar axır zamanacan, ay Əhməd.

		 

		 
Çəmənli də, Üştübün də Vətəndi,
Əlim çatan, ünüm yetən Vətəndi.
Bir ürəkdi, bir candı, bir bədəndi,
O tayından bu tayacan, ay Əhməd!

		 

		 
İtirmişəm illərimin sayını…
Nola Vahid, keçəm Araz çayını,
Görəm sənin dağ vüqarlı boyunu.
Həmdəm ola canıma can, ay Əhməd!
Bakı.
03.10..2018

		 


Köz üstündəyəm


		 
Müəllim ömrümü başa vurmuşam,
Aşığ ömrü axır, saz üstündəyəm.
Heç kəsdən minnətim yoxdu hələlik
Şükür Allaha ki, öz üstümdəyəm.

		 

		 
Aşıq Haşım Qubalı

		 

		 
Başıma dünyanın dərdini yığdım,
Axır yıxdı məni, üz üstündəyiəm.
Yalvara-yalvara qalmışam Haqqa,
Axşamdan səhərə diz üstündəyəm.

		 

		 
Qafiləm, dünyanın oyunlarından,
Bir haray ummuram qoyunlarından…
Günahı asılıb boyunlarından,
Baxıram, yanıram köz üstündəyəm.

		 

		 
Ərz etdim halımı o Əhli – hala,
Bəlkə barmağımı batıra bala…
O da saldı məni yüz qeylü – qala,
Məcnun tək sərgərdan, düz üstündəyəm.

		 

		 
Bahardan xəzana keçdi altı ay,
Yaz nə vaxt tükəndi, nə vaxt ötdü yay?
Fələk deyir mənə saydığını say,
Nə qədər sayıram yüz üstündəyəm.

		 

		 
Ay Vahid, bu qədər sızladın, bəsdi.
Görmürsən, vaxt- vədə qapını kəsdi?
Xəzan küləkləri içimə əsdi,
Büzüşdüm, elə bil buz üstündəyəm!

		 
05.10..2018



Aşıq Haşım Qubalıya


		 
Yenə axşam düşür qoca dağlara,
Günəşdən əlimi üzürəm, aşıq.
Amma ümidim var gələn sabaha,
Zülmətdə nurunu sezirəm, aşıq!

		 

		 
Açılmır nə sazın, nə sözün baxtı,
İndi müğənnilər zəbt edib taxtı…
Sözlərin nur kimi qəlbimə axdı,
Elə bil, göylərdə süzürəm, aşıq.

		 

		 
Sən haqqı nahaqqa verməzsən heç vaxt,
Sənətin yolunda gedirsən sərvaxt.
Yollara çıxmazsan vaxtsız, baxtabaxt,
Mən səni şam ilə gəzirəm, aşıq.

		 

		 
Hünərdi əldə saz girmək meydana,
Qoşma, təcnis demək mərdi – mərdana…
Sənin tək aşığı doğmaz hər ana,
Demə, yoruluram, bezirəm, aşıq.

		 

		 
Vahidin qələmi itidir hələ,
Bağlayıb könlünü şerə, qəzələ.
Allahın yolunda cani-dil ilə,
Mən də hər çətinə dözürəm, aşıq.

		 
27.10.2018



Su həmən sudu…


		 
Sən hara gedirsən ay keçən günüm,
Söndürüb içimdə alovu-odu,
Ömrümünn üstündən mey içən günüm,
Nəyim var fəxr edəm, olanım budu.

		 

		 
Varmış bu dünyanın min xeyri, şəri,
Gah ağa elədi, gah da sərsəri…
Qatdı cərgəsinə köç edənlərin,
Qalan izlərimi yağışlar yudu.

		 

		 
Nur səpdi çəmənə qara buludlar,
Su içib canlandı saralan otlar.
Bəs niyə Vahidin dizini qatlar,
Boyuma boy verməz, su həmən sudu.

		 
07.10..2018



Çox qəmgin ötmə


		 
Zaman tələ qurur insan oğluna,
Heyif, tələsinə çox bədbaxt düşür.
Kimə yaraşıqlı boy-buxun verir,
Kimin qismətinə qızıl taxt düşür.

		 

		 
Zaman uşaq kimi tovlayır bizi,
Qaçırıq, ovçu tək qovlayır bizi,
Bir gün bir bərədə ovlayır bizi,
Girinə ya qafil, ya sərvaxt düşür.

		 

		 
Ay Vahid, zamanla çək – çevir etmə,
Gününü baha sat, ucuza getmə…
Bülbül tək sızlama, çox qəmgin ötmə,
Könlü şad olana gözəl baxt düşür…

		 
11.10..2018




Adİl Şükürova həsr edİrəm


		 
Xəbər gəldi, bahar dönüb dağlara,
Gül bülbülə, bülbül gülə qarışıb.
Xoş sədalar bürüyübdü hər yanı,
Şirin sözlər şirin dilə qarışıb.

		 

		 
Ogul gördüm vallah Sizi hünərdə,
Ad qoydunuz neçə kənddə, şəhərdə…
Bu xəbərdən cuşa gəlib Tərtər də,
Coşqun sellər coşqun selə qarşııb.

		 

		 
Kəlbəcərin şir ürəkli şir oğlu,
Soylu, köklü, səsi, sözü gur oğlu,
Cəsarətdə, nəciblikdə bir oğlu,
Dağ vüqarı düz əmələ qarışıb!

		 

		 
Şan – şöhrətdi elimizə bu zəfər,
Qəlbimizə sevinc doldu Göy qədər…
Yetirəcək yəqin sizə bir səhər,
Təbrikimiz əsən yelə qarışıb.
11.10.,2018
Bakı.

		 


Qəzəl


		 
Aşiqi məst edər ülfət, meyə nə hacət olur?
Mey olan yerdə könül, meyçiyə itaət olur.

		 

		 
Qədərindən də əzizdir mənə hikmət dolu söz,
Söz əgər qəlbə yatırsa, ürəyim rahət olur.

		 

		 
Dürlü söz axtarıram dəryada ya düzdə ola,
Gəzərəm, baxmaram, billahi neçə saət olur…

		 

		 
Qoyma əğyarı gələ, könlünü bərbad eliyə,
Əğyarın qəlbi qara, gördüyü iş qarət olur.

		 

		 
Bu da bir sirri-xudadır, iki qəlb olsa yaxın,
Vahida, dadlı, şirin söhbət olur, ülfət olur.

		 
12.10..2018



Üştübün

[image: ]
Üştübün kəndi






		 
«Qalibi insanə bir ruhi rəvandır Üştübün» (1)
Daima tazə tərdir, tər növcavandır Üştübün.

		 

		 
Zövqü, səfası ayrıdır, əhdə vəfası ayrıdır,
Tutub cənnətdə məkan, cənnətməkandır Üştübün.

		 

		 
Rumidən Şamə qədər hər kişi ondan danışır,
Adı dillərdə olan Azərbaycandır Üştübün.

		 

		 
Canım Nəbati babam uyuyur gül qucağında,
Gül gülə həmdəm olub, güllü cahandır Üştübün.

		 

		 
Qədəmin olar mübarək, Vahida, etsən ziyarət,
Adına, həm özünə sohrətdir, sandir Üştübün…
1.Misra Seyid Əbülqasim Nəbatinindir

		 
16.10..2018



Könül, qəm eləmə payız yetİşdİ…


		 
Könül, qəm eləmə payız yetişdi,
Yaşıl yarpaqları soldurub gedər…
Süzər gül qoxulu şirin şərbəti,
Büllur badələri doldurub gedər

		 

		 
Tənha cığırları alar duman, çən
İçdikcə şəbnəmi məst olar çəmən;
Xəfif səhər mehi əsdikcə hərdən,
Ağappaq örpəyi qaldırıb gedər.

		 

		 
Həzin layla çalar payız suları,
Oyadar könüldə xoş duyğyları;
Yığar cəvərənə heyvanı, narı,
Alma budaqların yoldurub gedər.

		 

		 
Qızıl libasını geyinər meşə,
Bənzəyər zirvəyə qonan Günəşə,
Köçən durnalardan yamaca, döşə
Bəmbəyaz lələklər saldırıb gedər.

		 

		 
Açılar al – əlvan payız gülləri,
Bəzəyər təzədən bəyaz əlləri,
Axıdar düzlərə coşqun selləri,
Vahidi ürəkdən güldüb gedər…

		 
18.10..2018



Gəldİ


		 
Bu səhər üzümə güldü sonbahar,
Həzin bir təbəssüm dodağa gəldi.
Üfüqdən boylandı qırmızı Günəş,
Şəkili ağappaq yanağa gəldi.

		 

		 
Yarpaqlar budaqda alışdı, yandı,
Küçələr al – əlvan nura boyandı…
Alagöz gözəllər tezdən oyandı,
Sənəklə, kuzəylə bulağa gəldi.

		 

		 
Çəpərin üstündə sarmaşıq gülü,
Bəxtəvər elədi gözü, könülü…
Dəcəl sərçələrin açıldı dili,
Ciggilti sədası qulağa gəldi.

		 

		 
Ay Vahid, şirindi, dadlıdı həyat,
Xəzan da bahar tək qurur toy – büsat,
Dayanma, vaxt gedir, sən də yaz – yarat,
Bəlkə, bir gün ellər sorağa gəldi.

		 
19.10.2018



Amanat kİşİ

Təzədən tanıdım mən bu yay səni,
Oturduq səninlə bir saat, kişi.
Uçduq ömrümüzün xoş anlarına,
Açdıq xəyallarda qol-qanad, kişi.

		 

		 
Mən cocuq, sən isə ər oğlu ərdin,
Kolxozda çox böyük işlər görərdin.
Dəmir köhlənlərə həyat verərdin,
Cənnətə dönərdi bağ-bağat, kişi.

		 

		 
Dilimdə əzbərdi Çəmənli adı,
Hamısı qohumdu, eldi, obadı…
Qalıb damağımda bal kimi dadı,
Turş nar da olurdu marmelad, kişi.

		 

		 
Keçmisən zamanın sınaqlarından,
Yayın istisindən, qışın qarından…
Hamı söhbət açır etibarından,
Qoymusan yurdunda yaxşı ad, kişi.

		 

		 
Ömrü sovurmadın tufana, yelə.
Səksənə çatmısan, gümrahsan hələ,
Doxsanda, yüzdə də qal elə belə,
Allah amanında, Amanat kişi.

		 

		 
Kim durub inciyər bu nəcib dostdan,
De görüm dururmu o bağ, o bostan?..
Vahid də bağladı adına dastan,
Nə zaman yetişər mükafat, kişi?
Ağdam, Çəmənli
21.10.2018

		 


Ad İlə tanıma mənİ, əzİzİm


		 
Ad ilə tanıma məni əzizim,
Aşiqin bir ayrı adımı olur?
Ürəkdən ürəyə axan sözümün,
Söylə, baldan özgə dadımı olur?

		 

		 
Keçirmə ömrünü qəfəs içində,
Çırpınma, boğular nəfəs içində.
Böyüysün, boy atsın həvəs içində,
Həyatın başqa bir odumu olur?

		 

		 
Verdiyin vədləri unutdum çoxdan,
And ilə, amanla çıxma var – yoxdan…
Üzmə ürəyini haqdan, nahaqdan,
Dostların qohumu, yadımı olur?

		 

		 
Sən ayrı aləmsən, mən ayrı aləm,
Özgəsi deyilsən tanıyam, biləm.
Mən eşq yolçusuyam, əlimdə qələm,
Eşqin yolçusunun şadımı olur?

		 

		 
Ay Vahid, adına hörməti saxla,
Dildən pərgarı da hərdənbir yoxla…
İnsandı, səhv edir, çox vurma oxla,
Sən atan oxların badımı olur?

		 
22.10..2018

Ağdam, Çəmənli



Sevənin tanışı, bİlİşİ olmur


		 
Özümüz zamanı qarşıdırırıq,
Zamanın bizimlə bir işi olmur…
Şəri insan səpir Yerin üzünə,
Başqa canlıların şər işi olmur.

		 

		 
Gedirik, bilmirik dağdı, dərədi,
Günümüz yüyənsiz, çılğın dəvədi…
Hər an ömrümüzə bir girəvədi,
Əlindən çıxdısa, dönüşü olmur.

		 

		 
Gedir dayanmadan zamanın köçü,
Soruşmur, ay yolçu, nəçisən, nəçi…
Üzündə əks olur hər kəsin içi,
Qəlbi qaraların gülüşü olmur.

		 

		 
Sudan hər kəs bir cür çıxarır çulun,
Xeyir axtarmayın, xeyirxah olun…
Haqq üçün fərqi yox, ağanın, qulun.
Sevənin tanışı, bilişi olmur

		 
29.10.2018



Fələklə nərtaxta oynama, gözəl


		 
Fələklə nərtaxta oynama, gözəi,
Vaxtında beşini, şeşini atar
Hər bir xanəsində yüz tələsi var,
Vallahi, adamın leşini atar.

		 

		 
Sənin «dü bir» – inə atar «sə» qoşa,
«Sə bir» – lə çox çətin çıxasan başa…
Vurar şeş qoşayla oyunu başa,
Birin yox, üçün yox, beşini atar.

		 

		 
Bu dünya hasilə gələndən bəri,
Fırlandı,
çox başlar qopartdı pəri…
Cütləyər əlində o qoşa zəri,
Üstünə bir qara daşını atar.

		 
30.10.2018



Mənə yüz İl ömür arzula, dostum…


		 
Mənə yüz il ömür arzula, dostum,
Fələk günlərimi bir – bir saymasın.
Qovuşum hər dürlü aydınlıqlara,
Göz görsün,
Qəlb vursun,
Əcəl duymasın.

		 

		 
Mənə yüz il ömür arzula dostum,
Keçdiyim yollara zirvədən baxım.
Çatdırım səsimi neçə mahala,
Gələn nəsillərin əlini sıxım.

		 

		 
Mənə yüz il ömür arzula, dostum,
Görüm insan oğlu qadirdi nəyə?
Görüm, ulduzları necə ram edir,
Hökm edir tufana, selə, küləyə?

		 

		 
Mənə yüz il ömür arzula, dostum,
Doyunca dinləyim kamanı, neyi.
Keçim dəryalardan, ayna sulardan,
Dolanım səmanı, yeddi qat göyü…

		 

		 
Ürəyim vurursa həyat eşqinə,
Azar da, bezar da bəhanədir ki…
Mənə yüz il ömür arzula dostum,
İnsan övladına yüz il nədir ki…
03.10.2018

		 



Aşıq Haşım Qubalıya müxəmməs töhvəsİ


		 
Səsin gəlir gah Şabrandan,
Gah da Qubadan ay Aşıq.
Xəbər tutursan hər zaman,
Eldən-obadan, ay Aşıq.
Əhvalımı sormursan heç,
Səhər səbadan, ay Aşıq…
Yeri gəlsə, yapışaram,
dəhrə, yabadan, ay Aşıq!
Nə sazından od tükənsin,
Nə də sobadan, ay Aşıq.

		 

		 
Al əlinə telli sazı,
Dolan meydanda mərdana,
Qoşma, təcnis, gəraylı de,
Ellər desin alqış sana,
Oğul istər sənin kimi,
Söz oxuya yana – yana,
Aşıq yoxdu bu mahalda,
Gələ qarşında dayana,
Sənət sənə əmanətdi,
Dədə babadan, ay Aşıq.

		 

		 
Vahid sənə heyrandı bil,
Nə gizlədim, ta nə danım?
Dinləyəndə gur səsini
Damarımda coşar qanım.
Azərbaycan yurdum mənim,
Xəzər mənim öz ümmanım…
Səhər yol alım Bakıdan,
Gəlim Şabranda dayanım, —
Qonaq olum söz süfrənə,
Evin abadan, ay Aşıq!

		 
31.10.2018



Bİr səmər buldumu sərvət adamı?

Sakit Məmmədova həsr olunur





		 
Eşitdim, bazara düşüb güzərin,
Bir işin vardımı, heyrət adamı?
Bahalaşan nədi, ucuzlaşan nə?
Yenə dişləyirmi qiymət adamı!

		 

		 
Aldığın o ətin çıxmaz kababı…
Barı doldurdumu bir piti qabı?
Kişmiş, xurma, nabat, noğul, innabı,
Torbana doldumu, qismət adamı?

		 

		 
Fırlanır, dayanmır fələyin çarxı,
Qum basır çəməni, lil basır arxı..
Köhnə bazarçı da qaldırıb nırxı,
Bir səmər buldumu sərvət adamı?

		 

		 
Getməyə yox para, kafeyə, bara.
Şor – çörək yeməkdən gəlmisən zara…
Götür, söz boğçanı sürü bazara,
Görsün izzətini ləzzət adamı.

		 

		 
Yoxdu bu bazarda şairi sayan,
Köhnə səbətinə çürük qoz qoyan…
Ay Vahid, vaxt gəlib, qəflətdən oyan,
Vallahi, sıxır bu töhmət adamı.

		 

		 
02.10.2018

		 


Oruc kİşİ

Şəhid Şahidin atası Oruc kişiyə həsr olunur





		 
Deyəsən, son vaxtlar kövrək olmusan,
Dolur bulud kimi göz Oruc kişi.
Qocaman tarixi yola salmısan,
Sərtləşib, bozarıb üz Oruc kişi.

		 

		 
Sən şəhid atası, ər oğlu ərsən,
Sinəndə dağ boyda dərd gəzdirirsən.
İçin ağlasa da, üzügülərsən,
Əyilməz bilirəm, diz Oruc kişi.

		 

		 
Gör nələr gətirdi həyat başına?

